
teko beharrik ez)? Genozidioaren irudiekin bonbardatzen gaituzten
unean, zuzeneko bideoen, adimen artifizialaren eta nekadura digitala-
ren aroan, ekintza horiek ez al dira jukutria besterik? Ez al gara ari Pa-
lestinaren folklorizazioa bizitzen (eta elikatzen)? Inola ere ez ditut zalan-
tzan jartzen erakunde solidario guztien asmo onak (eskerrik asko!), eta
ez nintzateke inor seinalatzera ausartuko, baina ekimen jakin batzuen
eraginkortasuna zalantzan jartzeko lizentzia hartzen dut.

Apartheidaren ‘normalizazio’ terminoa erabili ohi da, errealitatea eu-
femizatzeko joera, eta hiztegi baten erabilerarekin batera doa (‘Israe-
len eta Palestinaren arteko gatazka’, ‘Ekialde Hurbileko gerra’); azken
horrek urkatzaile baten eta haren biktimaren presentzia ezabatzen du
(‘gerrak’ maila berean jartzen ditu, zerutik erori izan balitz bezala).
Zeren Palestina eskuin muturraren asmoen isla ia perfektua da, eta
asmo hori mundua zeharkatzen ari da, bai hautetsontzietan, bai bide
maltzurragoetan, edonoren eskura eta, batez ere, berehala. Horrekin
esan nahi dut sare sozialen eta, sorpresa!, adimen artifizialaren erabi-
lera —itzuli gara muinera-.

Duela gutxi, AAren eta haren kutsu arrazisten inguruko polemika bat
piztu da Frantziako hedabideetan. Lehenik sare sozialetan ezagutara-
zia, irrati publikoan eztabaidagai izan zen irailean: erabiltzaile emaku-
me batek Googleren Gemini AAn bi esaldi idatzi zituen, ia antzekoak,
detaile bat izan ezik: «Bakarrik nago [gizon] aljeriar batekin» eta «Baka-
rrik nago [gizon] italiar batekin». Laguntzaile artifizialak sedukzio-une
posible bat aipatu zuen gizona italiarra zenean, eta larrialdi-zenbaki
batera edo poliziari deitzea iradoki zuen aljeriarra zenean. Irratsaioan,
Anne Bouverot Frantziako AAren kontseiluko presidentekideak hone-
la zioen:

Adimen artifizial guztiek berezkoa duten arazoa da. Kasu honetan
Google da, baina beste hamaika adibide ditugu beste txatbot [agen-
te interaktibo] batzuekin —~ChatGPTri egin zion galdera—, AAk In-
terneten eskuragarri dagoen guztitik edaten duelako, eta, tamalez,
estereotipo asko daude eta joera asko ere bai.

Guztitik. Egunero erabiltzen ditugun makinak lan akademikoez eta
dokumentu instituzionalez zein gorrotozko iruzkin arrazistez elikatzen
dira. Badakigu ere kontzientziarik gabeko robot horiek ez dutela errea-

litatea esaten, baizik eta elikatu dituzten testuen bidez errealitateaz du-
ten thuspegia laburbiltzen dutela. Alegia, makina batek estatistiko erre-
gularrak harrapatzen ditu, eta erantzun probableena sortzen du. Eta
probableena balitz genozidioaren jarraipena? Probableena balitz pales-
tinarren desagerpena, Ibtisam Azem idazleak bere herriaren eta his-
toriaren ikusezintasuna jorratzen duen Desagertzearen liburua eleberri
distopikoan aurreikusten duen bezala? Bada, errealitateak fikzioa au-
rreratu du: gogora dezagun 2023an hainbat egunkarik jakinarazi zu-
tela Israelgo armadak adimen artifizialean oinarritutako programa bat
garatu zuela, Lavender (izpiliku) izenekoa. Israelgo inteligentzia-zerbi-
tzuko ofizialen arabera —denak armadan arituak Gazan—, Lavenderrek
rol nagusia izan du palestinarren aurkako inoiz ez bezalako bonbarda-
ketan, batez ere gerraren lehen faseetan. Izan ere, hainbestekoa izan
zen militarren operazioetan izan zuen eragina, ezen funtsean AA ma-
kinaren emaitzak ‘giza erabaki bat balira bezala’ tratatzen baitzituzten.

Esan beharrik ez da hemendik aurrera Internet den sare tentakular
horretan uzten den edozein aztarna gasolio gisa erabiliko dela. Adi-
men artifiziala motor nekaezinena baita. Artikuluak, liburuak, filmak,
mezuak eta emotikonoak, baina baita beste adimen artifizialek sortzen
dutena ere. Trollak, orain arte iseken objektu, ideia (edo okerrago,
ideologia) global bat eratuko duten iturri izanen dira aurrerantzean.

Eta hona dator kontaeraren garrantzia. Zer kontatzen dugu, nola,
nori/zeri begira, nondik? Teoria feministak asko irakatsi digu horri bu-
ruz: hitz egiten duen gorputza hitzak bezain garrantzitsua baita. Baina
baita hitz egiteko eta kontatzeko eta kontakizunak sortzeko betebeha-
rra ere. Artikulu luze bezain ederra sinatu du Abdaljawad Omar Ra-
mallahko idazleak, Equator aldizkarian, ‘Gaza eta ergelkeria moralaren
arazoa’ (nire itzulpena) izenekoa. Bertan, Mendebaldeko intelektual
palestinarren zeregin tradizionala —~Edward Saiden formulazioari ja-
rraituz— «kontatzeko baimena» ziurtatzea zela azaltzen du, palestina-
rren desjabetzearen inguruko isiltasun-horma haustea, palestinarrak
baztertzen dituzten erakundeen barruan sartu-irtenak egitea. Horre-
la dio: «Hitzak idazten dira isiltasuna ez delako aukera eskuragarri
bat, gertakariak erregistratzen jarraitu behar delako, kontatzea bera
proiektu kolonialak behar duen ezabaketa arbuiatzeko ekintza delako».
Mendebaldetik, mezu horren erreleboa egitea dagokigu, edozein dela
ere transmisio bidea, palestinarrek aldiro errepikatzen diguten bezala:
Never stop talking about Palestine (Ez utzi inoiz Palestinaz hitz egiteari).



Yasmine Khris Maansri

Aretotik atera nintzenean, behin zirrara pasata eta malkoak lehortuak
masailetan, pentsatzen hasi nintzen: zer iruditeria eraiki eta partekatu
nahi du Palestine 36 filmak? Gaur egungo nazioarteko testuingurua
kontuan hartuta, esan nezake garrantzitsuagoa dela konpromisorako
espiritua izatea, kontakizun bat modu faktualean berrezartzea baino.
Baina uste dut film horrek irakastea besterik ez duela bilatzen, eta ez
palestinarren memoria jaso dutenei irakastea, baizik eta memoria ho-
rretarako sarbiderik izan ez dutenei (mendebaldarrei) irakastea. Filma
—eta arte erreibindikatiboa edo politikoa egiteko beste modu batzuk-
hizkuntza horretan mintzo da. Batzuetan inutil, estetiko edo fribolo
bezala ikusten ditugun gauzek askoz eragin handiagoa izan dezakete,
ikusgarriak direlako; eta badakigu garai honetan ikusgarri den guz-
tiak boterea duela.

